
Pengajaran bidang kekeluargaan di Malaysia semakin banyak dikendalikan oleh guru
bukan opsyen. Selain itu, sebilangan guru baharu yang kurang pengalaman diarahkan
mengajar dalam bidang kekeluargaan demi memenuhi keperluan sistem pendidikan.
Oleh itu, kajian ini dijalankan bertujuan untuk meneroka nilai kekeluargaan yang
diterapkan dan proses penerapan nilai kekeluargaan dalam pengajaran tema
kekeluargaan di sekolah menengah di Selangor. Guru sekolah menengah yang
mengajar lima mata pelajaran yang mencakup tema kekeluargaan telah dipilih sebagai
responden dengan menggunakan teknik persampelan bertujuan (purposive sampling).
Kajian yang dijalankan ini menggunakan pendekatan kualitatif dengan reka bentuk
kajian kes. Data diperolehi melalui kaedah temu bual separa berstruktur, pemerhatian
dan analisis dokumen bagi menjawab tiga persoalan kajian. Perisian Atlas.ti digunakan
bagi membantu proses analisis data. Dapatan kajian menunjukkan nilai kekeluargaan
yang difahami oleh guru sebagai nilai yang baik, akhlak yang mulia dan sebagai nilai
yang membentuk budaya hidup. Seterusnya, nilai kekeluargaan yang diterap merujuk
kepada nilai yang dicakup secara tersurat dan tersirat dalam pengajaran dan
pemudahcaraan (PdPc) tema kekeluargaan. Selain itu, dapatan juga menunjukkan
proses penerapan nilai kekeluargaan yang dilaksanakan oleh guru merangkumi
pendekatan berpusatkan guru dan pendekatan berpusatkan murid. Kaedah penerapan
secara langsung dan secara tidak langsung juga turut digunakan oleh guru dalam proses
penerapan nilai. Dapatan juga menunjukkan terdapat beberapa kekangan yang dihadapi
oleh guru dalam proses penerapan nilai kekeluargaan. Secara keseluruhannya, dapatan
kajian ini menunjukkan bahawa guru perlu memantapkan kefahaman mereka dalam
pengetahuan berkaitan penerapan nilai kekeluargaan. Seterusnya, kajian ini memberi
implikasi terhadap pemilihan guru yang mengajar tema kekeluargaan untuk
meningkatkan kefahaman guru bagi membolehkan penerapan nilai kekeluargaan dapat
dilakukan dengan lebih berkesan.

Family studies teaching in Malaysia has been increasingly undertaken by teachers
without this option. In fact, there are a number of inexperience new teachers who have
to teach family studies for the sake of fulfilling the need of the education system.
Therefore, the aim of this study is to explore the family values inculcated and the
process of inculcating family values by teachers who are teaching the family theme in
secondary school in Selangor. Secondary school teachers who taught five subjects
which included family theme were selected as the respondents for this research using
purposive sampling technique. This study uses qualitative approach with case study
design. Data were obtained through semi structured interviews, observation and
document analysis to answer the three research questions. The Atlas.ti software is used
to aid the data analysis process. The finding shows that the family values as understood
by teachers are good values, good manners and as values which form the life culture.
Next, the family values inculcate refer to the explicit and implicit values covered in the
teaching and facilitation (PdPc) of family theme. In addition, the findings also indicate
that the process of inculcating family values implemented by teachers encompasses
teacher-centered approaches and student-centered approaches. The direct and indirect
methods of inculcating are also used by teachers in the process of inculcating family
values. The findings also show that there are some constraints faced by teachers in the
process of inculcating family values. Overall, the study shows that teachers need to
strengthen their understanding of knowledge in inculcating family values. Furthermore,
this study has implication on the selection of teachers who teach family themes which
is to enhance teachers' understanding in order to inculcate family values more
effectively.

BAB 1

PENDAHULUAN

1.1 Pengenalan

Hasrat Kerajaan Malaysia bagi menjadikan Malaysia sebuah negara maju mengambil
kira aspek keberhasilan dalam bidang pendidikan khususnya adalah untuk melahirkan
modal insan yang seimbang sesuai dengan keperluan negara. Bagi mencapai hasrat
kerajaan itu, guru merupakan medium yang paling sesuai untuk melaksanakan
transformasi pendidikan serta memikul amanah bagi membentuk murid. Oleh itu, guru
yang berkualiti merupakan sandaran Kementerian Pendidikan Malaysia (KPM) bagi
membantu perlaksanaan transformasi pendidikan negara seperti dihasratkan melalui
Pelan Pembangunan Pendidikan Malaysia (PPPM) 2013-2025 (Kementerian
Pendidikan Malaysia, 2013).

Melalui PPPM juga, sistem pendidikan diharapkan dapat membentuk individu yang
penyayang dan dapat menyumbang kepada kesejahteraan komuniti dan negara. Untuk
mencapai kesejahteraan kepada komuniti dan negara, sudah tentu kesejahteraan diri dan
keluarga perlu diberi keutamaan. Maka, elemen pendidikan yang menjurus kepada
pendidikan keluarga perlu diberi penekanan agar murid yang dilahirkan melalui sistem
pendidikan negara mampu mendepani cabaran hidup khususnya dalam keluarga dan
masyarakat yang sememangnya sentiasa menghadapi pelbagai cabaran semasa.

Oleh itu, dalam anjakan ketiga yang digariskan dalam PPPM, KPM menyatakan hasrat
untuk melahirkan rakyat Malaysia yang menghayati nilai iaitu melalui usaha
memperkukuhkan mata pelajaran Pendidikan Islam, Pendidikan Moral dan Pendidikan
Sivik dan Kewarganegaraan. Aspek yang terkandung dalam elemen ini sangat
bertepatan dengan intipati FPK bagi melahirkan masyarakat Malaysia yang berilmu
pengetahuan, berakhlak mulia dan bertanggungjawab yang diharapkan dapat memberi
sumbangan kepada keharmonian diri, keluarga, masyarakat dan negara. Untuk itu,
faktor-faktor sosial dan persekitaran seperti ibu bapa, rakan sebaya, sekolah,
masyarakat, media massa dan persekitaran sangat membantu pembentukan nilai murni
seseorang murid (Kementerian Pendidikan Malaysia, 2015). Menyahut seruan tersebut,
pendekatan penerapan nilai menjadi salah satu pemangkin kepada pembinaan modal
insan yang seimbang iaitu mempersiapkan diri murid agar memiliki keperibadian
seimbang seperti mana yang dihasratkan dalam FPK.

Justeru itu, apa yang diharapkan agar pendidikan formal di sekolah dan pendidikan
tidak formal di rumah dapat membantu merealisasikan hasrat murni tersebut. Maka,
adalah wajar agar penerapan nilai kekeluargaan diberi perhatian serius terutama oleh
guru yang mengajar mata pelajaran yang mencakupi aspek kekeluargaan kerana hanya
Pendidikan Kekeluargaan merupakan satu-satunya cabang ilmu yang memberikan
pendedahan secara langsung berkaitan sistem keluarga kepada murid (Rahimah, 2012).



1.2 Latar Belakang Kajian

Pendidikan merupakan suatu wadah yang kukuh dalam membangunkan modal insan
yang berkeperibadian mulia, berketerampilan, berpengetahuan luas dan mempunyai
kemahiran tinggi bagi merealisasikan keperluan utama negara pada abad ke-
21.Sehubungan itu, institusi pendidikan memainkan peranan utama dalam membentuk
nilai moral dan nilai kekeluargaan dalam diri murid sejak kecil lagi. Tujuannya agar
individu yang membesar itu akan menjadi ahli keluarga yang bertanggungjawab,
beretika dan bermoral.

Untuk menggalas tanggungjawab itu, guru merupakan individu yang
bertanggungjawab dalam mengembangkan nilai kekeluargaan diingini supaya dapat
melahirkan murid-murid yang mempunyai pekerti mulia (Mohd Khairi & Mohamad
Khairi, 2016). Oleh itu, pengajaran berkesan memerlukan guru yang memiliki
kemahiran khusus dalam bidang diiktiraf dengan pendidikannya agar boleh
mengembangkan keupayaan murid-murid untuk memahami pelbagai pendekatan
pengajaran bagi menghasilkan perubahan tingkah laku murid ke arah yang positif.
Oleh yang demikian, adalah diharapkan agar kajian berkaitan dengan pendidikan
kekeluargaan ini menjadi salah satu usaha mengurangi permasalahan yang wujud
dalam institusi keluarga pada hari ini.

121  Nilai-nilai Kekeluargaan dalam Kurikulum Pendidikan Negara

Dalam konteks pendidikan di Malaysia, penerapan nilai kekeluargaan lebih banyak
diterapkan dalam lima mata pelajaran iaitu Pendidikan Ekonomi Rumah Tangga
(ERT), Pendidikan Sivik dan Kewarganegaraan (PSK), Pendidikan Jasmani dan
Kesihatan (PJK), Pendidikan Moral (PM) dan Pendidikan Islam (PI). Merujuk kepada
sukatan pelajaran bagi lima mata pelajaran yang dinyatakan di atas, komponen
pendidikan kekeluargaan ditekankan dalam proses penerapan nilai. Di samping itu,
pendidikan kekeluargaan merupakan cabang ilmu yang memberi penekanan terhadap
domain afektif yang dapat memberi pendedahan secara langsung kepada murid tentang
kehidupan berkeluarga (Rahimah, Rosini, Abdullah, & Habsah, 2014). Justeru,
tanggungjawab mengembangkan aspek perkembangan diri perlu digalas oleh institusi
pendidikan, khususnya guru dalam memainkan peranan yang sangat penting bagi
mengembangkan nilai yang diingini untuk menjadikan murid warganegara yang
bertanggungjawab, beretika dan bermoral.

Berdasarkan Kurikulum Bersepadu Sekolah Menengah (KBSM) yang kini dikenali
sebagai Kurikulum Standard Sekolah Menengah (KSSM), aspek kekeluargaan masih
lagi dicakup dalam lima mata pelajaran seperti yang dinyatakan di atas. Manakala
Huraian Sukatan Pelajaran (HSP) pula menggunakan HSP ERT,2003; PM, 2002; PI,
2000; PJK, 1999 dan PSK 2008. Bagi menyahut cabaran menjadikan pendidikan
kekeluargaan sebagai salah satu medium yang menyumbang kepada perkembangan
aspek perkembangan diri murid, KPM memulakan melaksanakan cabaran penerapan
nilai kekeluargaan merentas kurikulum. Ini bermakna, hasrat yang terkandung dalam
Pusat Perkembangan Kurikulum (2005b) memerlukan semua mata pelajaran yang

terlibat menyumbang kepada penerapan nilai sama ada secara langsung mahupun
secara tidak langsung. Terkini, pelaksanaan pendidikan kekeluargaan di Malaysia turut
menghadapi pelbagai pembaharuan yang memerlukan peningkatan inovasi dalam
kalangan guru agar mempunyai kreativiti yang dinamik untuk disesuaikan dengan
keperluan murid. Hal ini kerana guru perlu menjadi pengantara yang berkesan bagi
merangsang dan mengembangkan potensi murid dengan menjalankan kepelbagaian
pendekatan pengajaran (Baharom, 2009). Menurut Mohamad Khairi (2013), nilai boleh
juga diterap dalam mata pelajaran lain secara langsung ataupun secara tidak langsung
melalui aktiviti harian mahupun aktiviti kokurikulum. Antara cabaran utama ialah
kekurangan guru opsyen yang mengajar mata pelajaran kekeluargaan ini seperti
dilaporkan dalam beberapa kajian. Bagi mata pelajaran PSK, guru dilaporkan tidak
menerima latihan PSK semasa dalam perkhidmatan (Noor Aini, 2013). Buktinya,
setakat ini belum ada latihan perguruan yang ditawarkan dalam bidang ini. Hanya
terdapat kursus jangka pendek yang dijalankan oleh PPK dalam bidang PSK. Walau
bagaimanapun, hasil daripada analisa sinopsis kursus yang ditawarkan dalam latihan
perguruan di peringkat universiti, penyelidik mendapati selain mata pelajaran PSK,
guru yang mengajar kekeluargaan hanya mengikuti satu (3 kreadit) kursus yang berkait
dengan aspek kekeluargaan jika dibandingkan dengan aspek lain.

Secara umumnya, tujuan pendidikan kekeluargaan diperkenalkan adalah untuk
menyediakan individu dengan kemahiran dan pengetahuan kekeluargaan supaya
mereka boleh menangani masalah bagi menghadapi perubahan sosial yang wujud
dalam masyarakat (Pusat Perkembangan Kurikulum, 2003c). Melalui pendidikan
kekeluargaan ini, diharapkan generasi muda dapat dididik agar melakukan perkara
baik serta mencegah mereka daripada terjebak dengan aktiviti sosial yang tidak
bermoral. Menerusi Pendidikan Kekeluargaan contohnya dapat membina kesedaran
sivik tentang hak dan tanggungjawab sebagai ahli keluarga dan masyarakat
(Kurikulum, 2004).

Matlamat secara khususnya pula, adalah diharapkan Pendidikan Kekeluargaan dapat
memupuk minat dan kecenderungan murid ke arah membina sebuah keluarga yang
harmoni iaitu dengan mempunyai persedian rapi daripada segi ilmu pengetahuan
tentang pengurusan diri dan keluarga serta memahami matlamat pembinaan sebuah
keluarga yang bahagia (Pusat Perkembangan Kurikulum, 2003a). Ditambah lagi
dengan keperluan menerapkan nilai positif agar mampu melahirkan individu yang
bukan sahaja berakhlak mulia, malah berketerampilan, bertanggungjawab dan
memahami hak dan peranan yang akhirnya membawa kepada kebaikan kehidupan di
dunia dan akhirat.

Secara dasarnya, kerajaan dilihat amat prihatin dan peka terhadap aspek penerapan
nilai kekeluargaan dalam kalangan murid sekolah. Tambahan lagi dalam era
perkembangan teknologi kini, wujud keperluan untuk menyediakan murid dengan
ilmu kekeluargaan bagi membolehkan murid bersedia untuk memasuki alam dewasa,
perkahwinan, keibubapaan dan membina institusi kekeluargaan yang harmonis
(Rahimah & Roselan, 2009). Penerapan nilai kekeluargaan ini diharap dapat
membangunkan institusi keluarga yang sihat, harmoni dan berkualiti pada masa
hadapan.



1.2.2  Pelaksanaan Nilai Kekeluargaan dan Cabarannya

Secara umumnya, usaha menerapkan nilai kekeluargaan sememangnya telah
dilakukan tetapi realiti sebenarnya ialah penerapan yang dilakukan adalah terhad serta
mengalami banyak cabaran antaranya permasalahan sosial yang berlaku dalam
kalangan remaja (Mohamad khairi et.al, 2017). Di sekolah antara cabaran utama
dalam pendidikan kekeluargaan ialah guru kurang ilmu. Seperti mana laporan yang
dikeluarkan oleh Bahagian Pendidikan Guru (2011) telah mendapati, guru
menghadapi kekangan dalam menerapkan nilai disebabkan oleh faktor kurangnya
pengetahuan guru tentang kandungan mata pelajaran (subject matter) yang diajar.
Antara permasalahan yang dihadapi oleh guru adalah kesukaran untuk
menghubungkaitkan antara isi pelajaran dengan nilai yang diajar (Bahagian
Pendidikan Guru, 2009). Cabaran guru yang lain yang perlu diberi perhatian ialah
masalah guru kurang berketerampilan daripada aspek penguasaan pedagogi (Munirah
Husna, Abdul Razag & Noria Munirah, 2015).

Cabaran seterusnya ialah pendidikan kekeluargaan di sekolah tidak bermula awal.
Menurut Anderson (2008), penerapan nilai kekeluargaan di sekolah perlu dimulakan
sejak kanak-kanak dalam usia prasekolah kerana keperluan pembinaan modal insan
yang berketerampilan perlu dimulakan seawal usia. Nilai baik yang boleh diamalkan
dalam keluarga seperti nilai hormat-menghormati, bekerjasama, menjaga kebersihan,
berjimat cermat dan banyak nilai kekeluargaan sangat sesuai untuk mula dipelajari
daripada usia murid prasekolah (Astuti & Ernawati, 2010).

Cabaran seterusnya ialah penerapan nilai di sekolah tidak dilakukan secara
menyeluruh. Menurut Mohamad Khairi dan Asmawati, (2010), kekangan yang
berlaku di sekolah rendah dan sekolah menengah ialah kebanyakan guru kurang
melaksanakan penerapan amalan baik tersebut lantaran sebilangan guru yang
mempunyai salah tanggapan bahawa hanya mata pelajaran tertentu sahaja yang sesuai
menjalankan pengajaran bagi menerapkan nilai kekeluargaan.

Cabaran lain ialah kurang penekanan diberikan kepada aspek penerapan nilai
kekeluargaan lantaran guru terlalu memfokus kepada akademik semata-mata.
Seharusnya, pendidikan di sekolah tidak hanya bermatlamat agar murid lulus
akademik sahaja namun perlu melihat matlamat yang lebih luas ke arah melahirkan
insan seimbang meliputi aspek intelek, rohani, emosi dan jasmani (Pusat
Perkembangan Kurikulum., 2005). Menurut Abdul Rahim dan Azharul Nizam
(2010), pengajaran tidak seharusnya bersandarkan kepada peperiksaan semata-mata
tetapi dengan tujuan bagi melahirkan manusia yang mempunyai akhlak yang baik dan
patuh pada agama.

Selain itu, beberapa cabaran lain dalam memantapkan pendidikan kekeluargaan ini
juga perlu diberi perhatian. Antara cabarannya ialah mata pelajaran seperti PJK dan
PSK tidak begitu diberi penekanan kerana tidak terlibat dalam peperiksaan awam
seperti mata pelajaran ERT, PM dan Pl (Ainudin & Abdullah, 2013). Adalah tidak
memadai untuk melihat hasil yang optimum jika hanya dengan pengajaran tajuk-tajuk

kecil, guru mengharapkan hasil yang maksimum terhadap perubahan tingkah laku
murid. Seperti mana yang dinyatakan oleh Kalaiselvi Ettikan, Nur Surayyah
Madhubala Abdullah dan Umi Kalthom Abdul Manaf (2015), guru perlu mempunyai
pemahaman yang kukuh dan menguasai konsep-konsep asas supaya dapat melakukan
integrasi antara disiplin ilmu dan nilai yang sangat penting bagi melihat keberkesanan
dalam penyampaian pengajaran.

Seterusnya, cabaran yang datang daripada persepsi guru yang silap bahawa nilai
kekeluargaan boleh wujud secara semulajadi. Terdapat sebilangan guru yang
mengabaikan aspek penerapan nilai kekeluargaan kerana menganggap penerapan
nilai kekeluargaan telah wujud semula jadi apabila murid bergaul dan berinteraksi
dengan orang lain dalam kehidupan seharian (Norazri, 2015). Jelaslah, tanggapan
sebegini menyebabkan guru-guru lebih selesa membiarkan setiap murid agar
seimbang secara semula jadi dari segi penerapan nilai kekeluargaan kerana yakin
setiap murid telah memiliki nilai kekeluargaan yang telahpun diterapkan di rumah
antaranya seperti nilai kasih sayang, nilai bekerjasama, hormat-menghormati,
bertanggungjawab, menjaga kebersihan dan sebagainya.

Sebahagian guru turut beranggapan, penerapan nilai kekeluargaan boleh wujud
secara tersirat sebagai contoh Ketika aktiviti berkumpulan menyebabkan kurang
penekanan tentang konsep nilai yang seharusnya ditekankan (Zamri, 2012). Hal ini
memberi implikasi kepada pemahaman murid terhadap nilai kekeluargaan yang
kurang dikuasai dengan berkesan. Maka, sudah tiba masanya guru pendidikan
kekeluargaan yang diberikan amanah untuk mengajar tajuk kekeluargaan agar
membuat perancangan rapi sama ada menerapkan nilai secara langsung ataupun
secara tidak langsung agar memastikan menjalankan penerapan nilai secara berkesan.

Menyedari hakikat bahawa perlunya kajian untuk melihat penerapan nilai
kekeluargaan dijalankan, maka pengkaji berminat untuk mengkaji perkara ini.
Memandangkan guru yang mengajar aspek kekeluargaan ini mempunyai latar
belakang yang pelbagai, maka banyak faktor perlu dipertimbangkan dan diberi
perhatian.

1.2.3  Guru Bukan Opsyen dan Tempoh Pengajaran

Guru adalah penggerak utama dalam pelaksanaan pengajaran dan pemudahcara
(PdPc) di sekolah. Justeru peranan guru sangat penting dalam menyampaikan PdPc di
dalam bilik darjah Dalam konteks pengajaran nilai kekeluargaan, kecenderungan guru
untuk meningkatkan pencapaian mata pelajaran terlibat dalam Pentaksiran Tingkatan
3 (PT3) dan peperiksaan SPM telah mempengaruhi corak pengajaran dan
pembelajaran di bilik darjah. Rentetan itu, menyebabkan pengajaran guru terikat
kepada bahan dan kaedah menjawab soalan peperiksaan serta bercirikan format
soalan peperiksaan Menurut kajian Juliyana, (2016) guru yang menjadi respondan
dalam kajiannya seronok mengajar subjek nilai kekeluargaan kerana mereka
menganggap ia adalah mata pelajaran yang mudah untuk diajar. Malahan, dalam
kalangan pentadbir sekolah juga menganggap mudah bahawa mata pelajaran yang

mengandungi nilai-nilai kekeluargaan ini boleh diajar oleh guru-guru lain selain guru
yang mempunyai opsyen nilai kekeluargaan. Penguasaan pengetahuan dan kemahiran
dalam bidang mata pelajaran menjadi keutamaan kepada guru-guru. Oleh yang
demikian, guru perlu memahami prinsip-prinsip pembelajaran supaya mempunyai
asas yang kukuh untuk membuat persediaan dalam PdPc mereka. Apabila guru bukan
opsyen mengajar, maka mereka tidak dapat mengajar dengan berkualiti dan berkesan
(Abdul Rahim & Azharul Nizam, 2010). Ini kerana biasanya guru hanya pakar dalam
bidang pengkhususannya sahaja Pada masa yang sama, hal ini menyebabkan guru
bukan opsyen tertekan kerana perlu mengajar mata pelajaran yang bukan bidang
mereka di samping menghadapi kesukaran untuk menguasai PdPc. Mereka juga akan
menganggap ia satu bebanan tugas dan bukannya sebagai tanggungjawab.

Guru yang mengajar bukan dalam bidang kepakaran mereka pula biasanya terdiri
dalam kalangan guru-guru baharu dan mempunyai pengalaman mengajar kurang dari
5 tahun (Mohamad Khairi & Asmawati, 2010). Beberapa masalah mungkin berlaku
dalam penyampaian sukatan pelajaran yang telah digariskan oleh Kementerian
Pendidikan Malaysia. Kajian oleh Latifah, Wan Nasyrudin, & Nurul Hidayah, (2012);
Norazri, (2015); Othman, Yusoff, Puteh, & Roslan, (2017) mendapati pengetahuan
guru adalah berkaitan pendekatan pengajaran, isi kandungan dan amalan pengajaran
akan membantu proses PdPc di dalam bilik darjah. Oleh itu, situasi ini membuktikan
bahawa guru yang kurang pengetahuan dalam mata pelajaran yang hendak diajarkan
kurang berkeyakinan, mempunyai kompetensi yang rendah dan kurang komited
dalam pengajaran.

Laporan daripada pihak Kementerian Pendidikan Malaysia (2013) pula menyatakan
kadar tugar ganti guru yang banyak menyebabkan masalah prestasi peperiksaan
pelajar yang lemah di sekolah. Manakala guru pula terpaksa mengajar mata pelajaran
bukan opsyen. Selain itu, isu pengajaran nilai kekeluargaan sering dikaitkan dengan
kekurangan guru opsyen nilai kekeluargaan ini. Kesannya, guru besar atau pengetua
terpaksa meminta guru bukan opsyen untuk mengisi kekosongan. Kebiasaannya pula,
pihak pentadbir tidak mengambil kira tentang kepakaran tetapi hanya memenuhi
keperluan sekolah. Terdapat banyak guru yang bukan sahaja tidak dapat mengajar
subjek-subjek ini dengan baik, tetapi penguasaan mereka juga amat lemah kerana
tidak menguasai bidang ini dengan baik. Maka akan wujudlah masalah dalam
melahirkan pelajar yang benar-benar berketerampilan dari aspek penguasaan nilai-
nilai kekeluargaan seperti yang diharapkan. Masalah prestasi peperiksaan pelajar
yang lemah di sekolah juga berpunca daripada kadar tukar ganti guru yang banyak
(KPM, 2013).

Terdapat kajian yang menunjukkan bahawa kebanyakan sekolah khususnya di
pedalaman menghadapi masalah kekurangan guru. Masalah ini juga terjadi apabila
jumlah bilangan pelajar yang bertambah dari masa ke semasa. Kekangan ini
menyebabkan, guru-guru yang mempunyai opsyen tertentu tidak ditempatkan di
sekolah ini. Hal ini menyebabkan pihak sekolah dan pentadbir menghadapi masalah
dalam menentukan guru mata pelajaran yang sesuai. Kekurangan tenaga guru yang
berkelayakan untuk mengajar nilai kekeluargaan menyebabkan pihak pentadbir
memberi tugas dan tanggungjawab mengajar mata pelajaran ini kepada guru-guru
yang mempunyai opsyen lain. Tambahan pula, guru yang mengajar pula kebanyakan

terdiri daripada guru-guru yang baharu ditempatkan. Mereka mempunyai pengalaman
yang kurang daripada 5 tahun dan diminta untuk mengajar subjek yang bukan opsyen
mereka (Noraida, 2006). Walaupun tindakan ini dapat menyelesaikan masalah
kekurangan guru tetapi ini menyebabkan PdPc guru tidak mencapai tahap yang
optimum.

1.3 Penyataan Masalah

Di Malaysia, pendidikan kekeluargaan mula diajar kepada murid pada tahun 1988
apabila KBSM diperkenalkan. Merujuk kepada KBSM, sekarang dikenali sebagai
KSSM, kekeluargaan merupakan sub-tajuk yang diajar secara merentas kurikulum
dalam lima mata pelajaran iaitu Pendidikan Ekonomi Rumah Tangga (ERT),
Pendidikan Sivik dan Kewarganegaraan (PSK), Pendidikan Jasmani dan kesihatan
(PJK), Pendidikan Moral (PM) dan Pendidikan Islam (PI1). Ini bermakna, guru yang
mengajar kekeluargaan terdiri daripada guru yang berlainan pengkhususan dan latar
belakang.

Kekangan utama yang dihadapi oleh guru di Malaysia adalah terdapat sebilangan guru
yang mengajar bidang kekeluargaan terdiri daripada guru bukan opsyen. Berdasarkan
data yang dikeluarkan oleh Bahagian Sekolah Harian (2016), didapati peratus guru
bukan opsyen yang mengajar mata pelajaran tersebut adalah agak tinggi iaitu 42.7%
bagi mata pelajaran ERT, 87.2% bagi mata pelajaran Pendidikan Moral (PM), 84.4%
bagi mata pelajaran Pendidikan Jasmani dan Kesihatan(PJK), 98.04% bagi mata
pelajaran Pendidkan Sains dan Kesihatan(PSK) dan 0.03% bagi mata pelajaran
Pendidikan Islam(Pl). Maka, masalah yang ketara ialah guru bukan sahaja kurang
menguasai bidang yang diajar, malah menghadapi kekangan untuk menerapkan nilai
kekeluargaan kerana guru perlu mengajar mata pelajaran di luar bidang pengkhususan
mereka (Siti Salwa, 2014).

Kekangan seterusnya ialah guru yang diberi tugas mengajar bidang kekeluargaan
didapati kurang menerima latihan yang berkaitan dengan bidang yang perlu diajar.
Kekurangan latihan ini menyebabkan sebilangan guru yang mengajar kekeluargaan
tidak mendapat pendedahan yang secukupnya yang membolehkan mereka menguasai
ilmu yang diperlukan untuk mengajar dalam bidang yang diperlukan. Rahimah (2012)
menyatakan kursus yang berkaitan isi kandungan mahupun pedagogi yang sesuai bagi
mata pelajaran Kekeluargaan sangat perlu diadakan bagi menambahkan kefahaman
guru yang mengajar mata pelajaran tersebut.

Selain itu, penerapan nilai kekeluargaan boleh dijadikan salah satu faktor bagi
membantu mengurangkan masalah disiplin dalam kalangan murid. Pelbagai masalah
disiplin antaranya ponteng sekolah, vandalisme, merokok, tidak menghormati guru dan
ibu bapa boleh dikurangkan sekiranya pendidikan kekeluargaan mampu menjadi
medium bagi mendidik jiwa murid-murid dengan nilai kekeluargaan yang baik. Oleh
itu, cabaran dalam pembentukan nilai yang baik perlu diterapkan oleh guru di sekolah
agar murid-murid dapat dididik supaya bermoral, berakhlak dan mengamalkan budaya
yang sesuai untuk melahirkan murid berperibadi mulia (Othman et al., 2017).

Tambahan pula, kajian dalam bidang penerapan nilai kekeluargaan dalam pengajaran
kekeluargaan belum banyak dijalankan. Kajian yang khusus dijalankan bagi melihat
faktor penerapan nilai kekeluargaan oleh guru dalam bidang kekeluargaan telah
dijalankan oleh Rahimah (2012). Sungguhpun begitu, kajian tersebut menyentuh
tentang efikasi kendiri guru dalam melaksanakan pengajaran kekeluargaan dan tidak
menyentuh secara khusus tentang penerapan nilai kekeluargaan sama ada secara formal
ataupun tidak formal. Menurut Rahimah (2012), didapati faktor kesukaran dalam
mengukur pencapaian murid kerana pengajaran kekeluargaan diajar secara sisipan dan
hanya diajar dalam beberapa tajuk kecil. Kajian yang mengkhusus tentang penerapan
nilai kekeluargaan dan proses penerapan nilai kekeluargaan juga perlu diperincikan
agar pengetahuan guru yang lebih mendalam terhadap kaedah pengajaran penerapan
nilai dapat merangsang kesan positif ke atas murid seterusnya dapat mengaplikasikan
dalam kehidupan sebenar (Othman et al., 2017).

Oleh itu, berdasarkan masalah yang dinyatakan di atas, adalah penting untuk
menjalankan kajian tentang penerapan nilai kekeluargaan dalam pengajaran Pendidikan
Kekeluargaan dengan memberi fokus kepada nilai kekeluargaan yang diterap dan
bagaimana nilai kekeluargaan itu diterap dalam pengajaran tema kekeluargaan.

14 Objektif Kajian

Kajian ini bertujuan untuk melihat penerapan nilai kekeluargaan dalam pengajaran
kekeluargaan oleh guru di sekolah menengah. Objektif khusus kajian ini adalah untuk:

i Meneroka nilai kekeluargaan yang diterapkan guru dalam pengajaran tema
kekeluargaan oleh guru sekolah menengah.

ii. Meneroka proses penerapan nilai kekeluargaan dalam pengajaran tema
kekeluargaan oleh guru sekolah menengah.

iii.  Meneroka kekangan yang dihadapi oleh guru dalam proses penerapan nilai
kekeluargaan dalam pengajaran tema kekeluargaan.

15 Persoalan Kajian

Secara khususnya, kajian ini dijalankan untuk menjawab empat persoalan berikut:

i Apakah maksud nilai kekeluargaan yang diterapkan guru dalam pengajaran
tema kekeluargaan?

ii. Apakah nilai kekeluargaan yang diterapkan guru dalam pengajaran tema
kekeluargaan?

iii. Bagaimana guru menerapkan nilai-nilai kekeluargaan dalam pengajaran tema
kekeluargaan?

iv. Apakah kekangan guru ketika menerapkan nilai kekeluargaan dalam
pengajaran tema kekeluargaan?



1.6 Kepentingan Kajian

Kajian yang dijalankan ini dapat meneroka sejauh mana kefahaman guru tentang nilai
kekeluargaan. Kajian ini diharapkan dapat memberi sumbangan kepada beberapa pihak
seperti pentadbir dan guru-guru agar memahami dari segi praktikal melalui
penambahbaikkan program latihan guru dengan menganjurkan Latihan Dalam
Perkhidmatan (LADAP) yang sesuai bagi menambahbaikkan dan meningkatkan
profesionalisme keguruan. LADAP sebegini diharapkan dapat memperbaiki amalan
guru yang mengajar mata pelajaran kekeluargaan agar memahami pendekatan, kaedah
dan teknik pengajaran berkaitan penerapan nilai kekeluargaan.

Kedua, kajian ini dapat digunakan oleh kerajaan bagi menetapkan polisi mengenai
pengambilan guru yang mengajar aspek kekeluargaan agar mempertimbangkan opsyen
guru yang mengajar mata pelajaran kekeluargaan. Selepas kajian ini, diharapkan agar
dapat membantu guru menambah ilmu berkaitan isi kandungan yang berkisar tajuk
kekeluargaan dan membantu guru menjadi lebih berkemahiran. Diharapkan, guru
opsyen kekeluargaan akan berupaya membentuk akhlak dan sahsiah murid agar
menjadi warganegara yang bermoral, beretika dan mempunyai jati diri yang tinggi.

Ketiga, dari segi teori, kajian ini turut memberi sumbangan kepada percambahan dan
perkembangan ilmu dalam bidang pendidikan khususnya dalam konteks pengajaran
kekeluargaan. Sumbangan kajian ini adalah sejajar dan menyokong Teori Pendidikan
Akhlak Al-Ghazali, yang boleh menyumbang kepada perkembangan literatur
berkenaan menggunakan pendekatan pengajaran yang berasaskan model pendidikan
Islam. Maka, dapatan kajian ini boleh dijadikan asas kepada kajian-kajian seterusnya
dalam meningkatkan keberkesanan pengajaran guru dalam menerapkan nilai
kekeluargaan berasaskan pendekatan Islam dan pendekatan ekologi.

1.7 Skop dan Limitasi Kajian

Kajian ini terbatas kepada guru yang mengajar tema kekeluargaan yang melibatkan
guru mata pelajaran ERT, PSK, PJK, PM dan PI di tiga buah sekolah menengah di
negeri Selangor kerana aspek limitasi dari segi masa. Dengan itu, kajian ini boleh
digeneralisasikan hanya kepada guru yang mengajar mata pelajaran pelajaran ERT,
PSK, PJK, PM dan PI.

Guru-guru yang dipilih terdiri daripada guru yang mengajar di Sekolah Menengah
Kebangsaan (SMK) yang telah berkhidmat melebihi lima tahun untuk memastikan
pandangan, pengalaman dan amalan mereka mencukupi untuk menjawab persoalan
kajian. Selain daripada itu, dapatan kajian turut terbatas kepada keikhlasan subjek
kajian. Ini bermakna dapatan kajian yang terdiri daripada pandangan dan pengalaman
tertakluk kepada sejauh mana kejujuran responden dalam memberi pandangan dan
menjawab soalan yang dikemukakan kepada pengkaji.



Memandangkan kajian ini dilaksanakan dengan menggunakan reka bentuk kualitatif,
isu bilangan responden merupakan antara batasan utama kajian ini. Melihat pada
jumlah responden yang dilibatkan dalam kajian ini adalah kecil, dapatan kajian ini
tidak dapat digeneralisasikan untuk mewakili penerapan nilai kekeluargaan dalam
pelaksanaan pengajaran kekeluargaan secara menyeluruh. Ini bermakna, data yang
diperolehi tidak menggambarkan pengalaman kesemua guru pendidikan kekeluargaan.
Namun rumusan dan implikasi bagi kajian ini boleh dimanfaatkan dalam konteks yang
menunjukkan ciri-ciri yang sama.

1.8 Definisi Konsep dan Operasional

Kajian ini menggunakan istilah khusus yang perlu didefinisikan sesuai dengan
keperluan kajian. Antara istilah yang berkaitan adalah seperti berikut:

1.8.1 Nilai kekeluargaan

Nilai kekeluargaan merupakan suatu nilai ideal yang menjadi rujukan dalam sesebuah
keluarga (Richard & Linda, 2010). Sementara, menurut Seth (2015), nilai kekeluargaan
adalah perlakuan yang dibina daripada suatu sistem dan kepercayaan yang menyatukan
anggota keluarga dalam suatu struktur keluarga. Manakala, Purwaningsih, (2010)
mendefinisikan nilai kekeluargaan adalah merupakan satu proses memahami,
mengenalpasti dan membentuk motivasi serta melakukan proses pemodelan yang akan
membentuk nilai-nilai moral dalam individu terbabit.

Dari segi operasional, nilai kekeluargaan adalah merujuk kepada penerapan nilai yang
diajar dalam lima mata pelajaran iaitu Pendidikan Ekonomi Rumah Tangga (ERT),
Pendidikan Sivik dan Kewarganegaraan (PSK), Pendidikan Jasmani dan Kesihatan
(PJK), Pendidikan Moral (PM) dan Pendidikan Islam (Pl) berdasarkan kepada
Kurikulum Standard Sekolah Menengah (KSSM).

1.8.2 Pendidikan Kekeluargaan

Pendidikan kekeluargaan menurut Pusat Perkembangan Kurikulum (1992) ditakrifkan
sebagai pendidikan yang membekalkan pelajar dengan kemahiran interaksi individu
dengan keluarga dan masyarakat. Manakala, kekeluargaan merujuk kepada tajuk-tajuk
yang membincangkan tentang aspek berkaitan dengan kehidupan berkeluarga seperti
disenaraikan dalam tajuk kekeluargaan yang dicakup dalam lima mata pelajaran dalam
tema kekeluargaan antaranya HSP Pl (Pusat Perkembangan Kurikulum, 2003b), HSP
PM (Pusat Perkembangan Kurikulum, 2003c), HSP ERT (Pusat Perkembangan
Kurikulum, 2003), HSP PSK (Pusat Perkembangan Kurikulum, 2004) dan HSP PK
(Pusat Perkembangan Kurikulum, 2005). Topik-topik yang dibincangkan juga
disenaraikan dalam Family Life of Education Guidelines and Standards of Learning
Virginia (Virginia General Assembly, 2011).

Dalam konteks kajian ini, kekeluargaan merangkumi tajuk-tajuk yang diajar oleh guru
terlibat dalam proses PdPC berkaitan dengan tema keluarga seperti yang diterangkan di
atas.

1.8.3  Guru Opsyen

Menurut Haslina, Noor Shamsinar, Mohd lIzzuddin, Julia, & Mohd Salihin Hafizi,
(2017), guru opsyen ialah guru yang mendapat latihan ikhtisas dalam bidang tertentu
dan mengajar subjek berkaitan dikenali sebagai “guru mengikut opsyen” manakala
guru yang mengajar subjek berlainan daripada kelayakan ikhtisas dikenali sebagai
“guru bukan opsyen”.

Dalam konteks kajian ini, guru opsyen ialah GERT dan GPI. Manakala guru bukan
opsyen ialah GPSK, GPK dan GPM.

1.8.4 Pendekatan Pengajaran

Pendekatan boleh dibahagikan kepada dua iaitu pendekatan berpusatkan guru dan
pendekatan berpusatkan murid (Abdul Sukor, Mohd lzam, Nurahimah, & Mohd Isha,
2016; Zainudin & Nor Hisham, 2011).

Dalam konteks kajian ini, pendekatan pengajaran merupakan haluan atau aspek yang
digunakan untuk mendekati atau menjalankan proses pengajaran. Oleh itu, pendekatan
berpusatkan guru ialah pendekatan yang memberi tumpuan kepada pengajar mengikut
cara pengelolaan guru, cara-cara fakta disampaikan, cara mengelolakan keaktifan
pengajaran dengan menggunakan teknik penerangan dan teknik bercerita.

Sementara, pendekatan berpusatkan murid adalah pendekatan memusatkan murid
seperti pendekatan individu, pendekatan pasangan, pendekatan kumpulan dan
pendekatan kelas. Pendekatan berpusatkan murid yang digunakan dalam kajian ini
mengaplikasikan teknik perbincangan, teknk soal jawab dan teknik main peranan.

1.8.5 Kaedah Pengajaran Nilai Kekeluargaan

Menurut Marohaini (2014), kaedah merupakan tindakan atau langkah yang dipilih oleh
guru dalam melaksanakan pengajaran bagi memastikan objektif pengajaran dapat
dicapai. Kaedah juga melibatkan peraturan atau langkah-langkah yang perlu diikuti
sepanjang proses pengajaran (Ambigapathy, 2010).

Dalam konteks kajian ini, kaedah penerapan nilai kekeluargaan ialah tindakan atau
langkah yang guru gunakan semasa menjalankan proses penerapan nilai kekeluargaan

dengan menggunakan kaedah penerapan nilai secara langsung atau secara tidak
langsung. Secara lebih khusus, kaedah pengajaran kekeluargaan merujuk kepada Teori
Pemikiran Akhlak Al-Ghazali dan Teori Ekologi Pembangunan Manusia (1979).

1.9 Rumusan

Secara ringkas, bab ini menghuraikan latar belakang kajian mengenai pendidikan
kekeluargaan dan penyataan masalah tentang senario pendidikan masa Kini.
Berdasarkan penyataan masalah yang dikemukakan. Dua objektif kajian telah dibina
bagi menjawab lima persoalan kajian. Selain itu, skop, limitasi serta definisi
operasional turut dihuraikan dalam bahagian akhir bab ini. Bab berikutnya, akan
menghuraikan dengan lebih lanjut tentang pendidikan kekeluargaan, penerapan dan
pelaksanaan nilai kekeluargaan oleh guru di sekolah.

